
Annotatsiya: Ushbu ilmiy tadqiqot ishida guruch yetishtirish va qayta 
ishlash  jarayonida  hosil  bo‘ladigan  guruch  qobig‘ini  ikkilamchi  xomashyo 
sifatida  qayta  ishlash  imkoniyatlari  tahlil  qilindi.  Guruch qobig‘i  tarkibida 
kremniy dioksidining mavjudligi uni kremniy saqlagan funksional materiallar 
olish uchun istiqbolli manbaga aylantiradi. Adabiyotlar tahlili asosida guruch 
qobig‘ini dastlabki tayyorlash, kislota bilan ishlov berish, termik kuydirish va 
ishqoriy  ekstraksiya  orqali  kremniy  birikmalarini  ajratib  olish  bosqichlari 
ko‘rib chiqildi. Olingan kremniy dioksidini mezog‘ovak materiallar, xususan, 
MCM-41 sintezida qo‘llash istiqbollari yoritildi [1].

Kalit so‘zlar: guruch qobig‘i, guruch qobig‘i kuli, kremniy dioksidi, 
SiO₂, qayta ishlash, ishqoriy ekstraksiya, kislota bilan ishlov berish, MCM-
41, mezog‘ovak material.

Kirish. Bugungi  kunda  qishloq  xo‘jaligi  va  oziq-ovqat 
sanoatida  hosil  bo‘ladigan  chiqindilarni  qayta  ishlash  hamda 
ulardan yuqori qo‘shilgan qiymatga ega mahsulotlar olish muhim 
ilmiy-amaliy vazifalardan biridir. Guruchni qayta ishlashda hosil 
bo‘ladigan qobiq organik komponentlar bilan bir qatorda kremniy 
birikmalariga boy bo‘lishi bilan ajralib turadi. Shu sababli guruch 
qobig‘ini oddiy chiqindi sifatida utilizatsiya qilish o‘rniga, undan 
kremniy  dioksidi  va  undan  keyingi  bosqichda  funksional 
mezog‘ovak materiallar olish maqsadga muvofiqdir.

Adabiyotlarda guruch qobig‘i kremniy olish uchun arzon va 
qayta  tiklanadigan  xomashyo  sifatida  baholanadi.  Guruch 
qobig‘ini  termik  qayta  ishlash  natijasida  organik  moddalarning 
katta  qismi  yo‘qolib,  kremniyga  boy  kul  hosil  bo‘ladi. 
Xomashyoni  oldindan  kislota  bilan  ishlov  berish  mineral 
aralashmalarni  kamaytirib,  olinadigan SiO₂  tozaligini  oshirishga 
yordam beradi [1-2].

Guruch  qobig‘idan  olingan  kremniy  dioksidini  MCM-41 
kabi  tartibli  mezog‘ovak  materiallar  sintezida  qo‘llash  alohida 
istiqbolga ega. MCM-41 yuqori solishtirma sirt yuzasi va tartibli 
mezog‘ovak  tuzilishi  sababli  adsorbsiya,  kataliz  va  ekologik 
tozalash yo‘nalishlarida qo‘llanishi mumkin [3].

Materiallar  va  uslublar. Guruch  qobig‘ini  qayta 
ishlashning  texnologik  ketma-ketligi  quyidagi  bosqichlardan 
tashkil topadi: guruch qobig‘ini yuvish → quritish → maydalash 
→ kislota bilan oldindan ishlov berish → yuvish → termik ishlov 

berish → guruch qobig‘i kuli → ishqoriy ekstraksiya → filtrlash → kislotalash → 
SiO₂ cho‘ktirish → quritish.

Dastlab  guruch  qobig‘i  mexanik  aralashmalardan  tozalanib,  suv  bilan 
yuviladi va  quritiladi.  Keyin  xomashyo  maydalanadi.  Mineral  aralashmalarni 
kamaytirish  uchun  kislota  bilan  oldindan  ishlov  berish  amalga  oshiriladi. 
Tozalangan  qobiq  nazorat  qilinadigan  haroratda  kuydirilib,  kremniyga  boy  kul 
olinadi [4-5].

Kul  ishqor  eritmasida  qayta  ishlanib,  kremniy  eruvchan  silikat  shakliga 
o‘tkaziladi.  Filtrlashdan  keyin  eritma  kislotalanadi  va  kremniy  birikmalari 
cho‘ktiriladi.  Cho‘kma  yuvilib,  quritiladi.  Olingan  mahsulotning  tarkibiy  va 
strukturaviy  xususiyatlarini  XRD,  FTIR,  SEM/TEM  hamda  BET  usullari 
yordamida baholash mumkin.

1-rasm. Guruch qobig‘idan SiO₂ olishning prinsipial texnologik sxemasi

Natijalar. Adabiyotlar  tahlili  guruch  qobig‘ini  qayta  ishlash  orqali 
kremniyga boy mahsulotlar olish mumkinligini ko‘rsatadi. Jarayon samaradorligi 
kislota  konsentratsiyasi,  ishqor  konsentratsiyasi,  ekstraksiya  vaqti,  kuydirish 
harorati  va davomiyligiga bog‘liq.  Ayniqsa,  termik ishlov berish rejimi olingan 
kremniyning  amorf yoki  kristall  holatiga  ta’sir  qiladi [4].  Guruch  qobig‘idan 
olingan SiO₂ ning asosiy afzalligi uning biomassa asosidagi xomashyodan olinishi 
va  keyinchalik  yuqori  qo‘shilgan  qiymatli  materiallar  sintezida  ishlatilishidir. 
Olingan  kremniy  dioksididan  MCM-41  sintez  qilish  chiqindini  funksional 
adsorbent yoki katalizator tashuvchisiga aylantirish imkonini beradi [6].

2-rasm. Guruch qobig‘i asosida olingan SiO₂ asosida MCM-41 mezog‘ovak materialini 
olishning prinsipial sxemasi

Xulosa va tavsiyalar. Guruch qobig‘i kremniy birikmalariga boy istiqbolli 
ikkilamchi xomashyo bo‘lib, uni qayta ishlash orqali yuqori qo‘shilgan qiymatga 
ega  SiO₂  materiallarini  olish  mumkin.  Kislota  bilan  oldindan  tozalash,  termik 
ishlov  berish  va  ishqoriy  ekstraksiyani  o‘zaro  muvofiqlashtirish  mahsulotning 
tozaligi  va  strukturaviy  xususiyatlarini  boshqarish  imkonini  beradi.  Guruch 
qobig‘idan  olingan  SiO₂  ni  MCM-41  sintezida  qo‘llash  qishloq  xo‘jaligi 
chiqindisini  funksional  mezog‘ovak  materialga  aylantirishning  istiqbolli 
yo‘nalishidir.  Kelgusida  texnologik  parametrlarning  SiO₂  chiqimi,  tozaligi, 
g‘ovakligi  va  MCM-41  ning  strukturaviy  xususiyatlariga  ta’sirini  tajribaviy 
ravishda aniqlash tavsiya etiladi.

